Održana javna tribina o procesu ustavnih promjena u BiH

21.1.2012, Srpski kulturni centar Modriča 

Kratki izvještaj sa održane javne tribine

Uvodna izlaganja

U organizaciji Foruma građana Tuzle u Modriči je održana javna tribina o procesu ustavnih promjena u Bosni i Hercegovini. Razgovarano je o implementaciji odluke Europskog suda za ljudska prava iz Strazbura u predmetu ˝Sejdić-Finci´, odluci Ustavnog suda BiH o ravnopravnosti konstitutivnih naroda na cijeloj teritoriji BiH, kao i o prijedlozima civilnog društva i političkih stranaka vezanih za ispunjenje ove obaveze, što je jedan od uslova za dobijanje statusa zemlje-kandidata za članstvo u Europskoj uniji.

Uvodničari na tribini su bili prof. Miodrag Živanović i gdin. Vehid Šehić, predsjednik Foruma građana Tuzle.

U ovodnoj riječi gdin Šehić je obrazložio razloge formiranja ekspertne grupe Foruma građana Tuzle naglašavajući njen sastav (članovi svih nacionalnosti iz oba entiteta) kao i želju da se naprave amandmani koji neće povrijediti ničije interese a predstavljat će rješenje problema diskriminacije u Ustavu BiH, ne dirajući pri tome i poštujući ustavno teritorijalno uređenje Bosne i Hercegovine. Upravo su predloženi amandmani odraz takvog jednogodišnjeg rada ekspertne grupe. U svom radu ekspertna grupa je akcenat stavila i na socijalnu komponentu, sa željom da definišući BiH kao socijalnu državu, obezbjedi i socijalnu ravnopravnost svih građana BiH, bez obzira gdje žive.

Ono što je trenutno jako aktuelno je položaj nacionalnih manjina ali i jedne grupe koja nije definisana Ustavom, a to su nacionalno neopredijeljeni, i tu je amandmanima FGT-a ponuđeno adekvatno rješenje.

Kada je u pitanu biranje predsjednika, za sada postoje različita mišljenja, ali prijedlog FGT-a je četiri predsjednika, odnosno jedan i tri potpredsjednika koji se rotiraju svake godine, sa protokolarnom ulogom i prebacivanjem više nadležnosti na Vijeće ministara i Parlament BiH.

Ekspertna grupa je u svojim prijedlozima napustila pristup raspodjele zakonodavne vlasti u Parlamentu 1/3 : 2/3, te predlaže balans između nacionalnog i kolektivnog, po principu 40.000 glasova građana naspram jednog poslanika, tako da se dobija omjer od oko 50 poslanika iz FBiH i 31 iz RS. 

Za Dom naroda se takođe predlaže jednakopravniji položaj za sve građane, pa je prijedlog 6 Bošnjaka, 6 Hrvata i 3 Srbina iz FBiH i 6 Srba, 3 Bošnjaka i 3 Hrvata iz RS, znači tri puta po 9 delegata u Domu naroda, plus po 2 iz reda nacionalnih manjina i nacionalno neopredijeljenih iz RS-a i FBiH.

Ovim kratkim obrazloženjem jednog dijela izrađenih amandmana (onih koji obrađuju problem diskriminacije) je gdin Šehić završio uvodni dio obraćanja učesnicima tribine u Brčkom.

Prof. Miodrag Živanović, kao drugi uvodničar na tribini je istakao da su mnoga ustavna rješenja zapravo mnogo puta karikaturalna i nedosljedna. Tako je naveo primjer izbora gdina Paravca (iz neposredne prošlosti) za člana Predsjedništva BiH, kada je izabran posredno u Parlamentu i to uglavnom glasovima bošnjačkih članova Parlamenta BiH.  

U nastavku prof. Živanović je naglasio želju da se ustavnim amandmanima obezbjedi jedinstven ekonomski prostor u BiH čime bi se podstakao i ujednačen razvoj lokalnih sredina. I na kraju je obrazložio i dva principa za koja se zalaže ekspertna grupa a to su antifašizam, kao temeljna vrijednost zapadne demokratije i sekularizam, pojašnjavajući da je uticaj klera na dnevnu politiku i više nego izražen.

Glavne primjedbe, diskusije i zaključci
Dobrodošlicu uvodničarima i učesnicima tribine je zaželio načelnik Opštine Modriča, gdin Mladen Krekić. Odmah na početku diskusije je potcrtao da Bosna i Hercegovina ima tri istine o zbivanjima poslije raspada bivše Jugoslavije i u ratu u bosni i Hercegovini i da to predstavlja velik problem za njen oporavak i budućnost. Nacionalizam je svuda prisutna pa čak i u pogledu predznaka nad prirodnim resursima. Problem je prema gdinu Krekiću u višim nivovima vlasti, lokalne sredine žive koliko toliko normalno u pogledu međunacionalnih i međuljudskih odnosa, problem dolazi odozgo. Kao primjer naveo je susrete penzionera iz susjednih gradova Modriče (iz oba entiteta), koji se upravo realizuju u Modriči a to podržava i Opština Modriča. Ako se penzioneri slažu zašto se ne bi složili organi vlasti i oko recimo pretpristupnih fondova. 

Gdin Fahrudin Delić, građanin Modriče, istakao je problem liječenja. Dobar dio građana koji živi u RS-u ne ostvaruje svoje pravo glasanja samo radi liječenja, tj. nisu prijavljeni u RS-u radi toga što se liječe u FBiH. Ima i građana iz RS-a koji su se vratili u FBiH i ne ostvaruju svoja prava. Penzioneri iz RS-a i FBiH nemaju istu penziju, u FBiH je veća penzija. Kako se to može riješiti, pitao je gdin Delić. Da li se PIO može ujediniti?

Gdin Šehić je obrazložio da se FGZ zalaže za državu socijalne pravde i socijalne jednakosti. Dalje, penzioneri bi sami trebali napraviti neku koordinaciju i tražiti svoja prava i svoju imovinu koja može onda biti penzioni fond. Ali u ovoj fzi ustavnih promjena to se za sada ne može riješiti, ali će se rješavati u drugoj fazi. Potrebno je afirmisati solidarnost. Jasno je da se ne solidarišu penzioneri iz RS-a i FBiH. Dobar primjer solidarnosti je nedavni štrajk željezničara u RS-u kada su im kolege iz FBiH pružile podršku.

U nastavku diskusije ponovo se uljučio načelnik Krekić zaključujući da je nepovjerenje među narodima i partijama dostiglo jedan do sada neviđeni nivo, možda i veći nego 1991. godine pred rat u BiH. Niko zbog toga niti pokušava dijalog. To nepovjerenje prouzrokuje i mržnju koju mediji napumpavaju. Političke partije su te koje bi trebale da preokrenu ovu situaciju, da pokrenu promjene na bolje, one moraju osuđivati podstrekače zla, naglašava gdin Krekić. Federalna TV govori jezikom mržnje i šalje vrlo lošu poruka drugima, nastavlja načelnik. Ja mislim da taj jezik vrijeđa druge narode. Stranke moraju to spriječiti na terenu. Činjenica je da 15 mjeseci nema Vijeća ministara. Mržnja i nepovjerenje među njima jako nepovoljno utiče na primitivni puk. Mržnja se mora obuzdavati na svakom koraku, zaključuje Krekić.
U raspravu se uključio i novinar RTRS-a, gdin Blagojević, koji je istakao da je ograda velika između onog što je prije bilo i ovoga sada. Mediji imaju kodeks ponašanja, ali se mnogi toga ne pridržavaju. Ističe primjer FTV-a, koja svaki dan naziva nekoga u RS-u nekim četinicima, koljačima itd., a to podstiče nepovjerenje. Nedavno je na džamiji neko napisao „Srbija“ i nacrtao znak krsta, ali to nije fašistički znak kako je to predstavila televizija iz FBiH. Mnogo treba proteči vremena da se vrati nivo bratstva i jedinstva, to mi želimo, ali teško će se vratiti povjerenje, treba mnogo vremena. Mi smo proturječna država. Ima dosta ljudi koji jedno pričaju, drugo misle a treće rade.

Skupu je prisustvovalo i nekoliko članica Udruženja žena iz Modriče koje su uzele riječ u diskusiji i naglasile da su one kao udruženje ali i kao žene gotovo najviše doprinijele pružanju dobrog primjera uspostavljanja pokidanog povjerenja. Vrlo često organiziraju sijela na kojima učestvuju udruženja žena iz oba entiteta i raznih gradova BiH, razgovaraju, druže se itd.

Na tragu takvog razgovora uključio se u diskusiju i gdin Tomić Stanko iz Crvenog krsta, koji je takođe naglasio dobre prijateljske odnose koje Crveni krst uspostavlja u svom radu.

Odziv i struktura učesnika

Javnoj debati se odazvalo oko 15 građana Modriče, predstavnika nvo-a, penzionera, Crvenog krsta, nacionalnih manjina, lokalnih vlasti, udruženja žena...

Javnu debatu su pratili predstavnici medija:  RTRS, BN TV i agencije SRNA.

Izvještaj je objavljen i na web i facebook stranici Foruma građana Tuzle.

